
Strategaeth Ddiwydiannol Amddiffyn a Diogelwch: diwygio'r 
Rheoliadau Contractau Un Ffynhonnell 

Crynodeb gweithredol 

1. Mae’r Strategaeth Ddiwydiannol Amddiffyn a Diogelwch (y Strategaeth Ddiwydiannol) yn creu 
perthynas fwy strategol rhwng y Llywodraeth a’r diwydiannau amddiffyn a diogelwch. Drwy’r 
Strategaeth Ddiwydiannol, yn lle’r polisi o gystadleuaeth fel y sefyllfa ddiofyn, rydym wedi 
cyflwyno dull mwy hyblyg a gofalus, lle byddwn yn mynd ati’n bwrpasol, fesul pob achos unigol, i 
asesu’r dull gorau o gaffael am oes. Mae hyn yn ein galluogi i barhau i ddefnyddio cystadleuaeth 
lle bydd hynny’n addas, ond mae hefyd yn golygu y gallwn benderfynu ffurfio partneriaethau 
strategol hirdymor mewn rhai amgylchiadau. Pan fyddwn yn caffael heb gystadleuaeth, mae’n 
hollbwysig o hyd ein bod yn talu prisiau teg am y nwyddau a’r gwasanaethau y byddwn yn eu 
prynu, er mwyn rhoi gwerth am arian i’r trethdalwr, ond gan sicrhau ar yr un pryd bod sector 
amddiffyn y Deyrnas Unedig yn dal yn sector atyniadol i fuddsoddi ynddo.    

 
2. Mae’r gyfundrefn caffael un ffynhonnell yn gwneud cyfraniad allweddol wrth sicrhau’r 

cydbwysedd hwn. Ym mis Rhagfyr 2021, roedd 365 o gontractau’n bodoli o dan y gyfundrefn 
hon, a’r rheini gyda’i gilydd yn werth £62.1bn. Ond er mwyn inni gyflawni’r Strategaeth 
Ddiwydiannol, bydd angen inni ddiwygio’r Rheoliadau Contractau Un Ffynhonnell (y Rheoliadau) 
i sicrhau eu bod yn arwain at brisiau teg drwy’r holl waith un ffynhonnell y byddwn yn ei wneud. 
Rydym hefyd am gyflymu’r broses gaffael drwy gwtogi’r amser a’r gost i’r Weinyddiaeth 
Amddiffyn a’r diwydiant sy’n deillio o roi’r Rheoliadau ar waith. 
 

3. Mae’r Papur Gorchymyn hwn yn cyflwyno agenda ddiwygio o bwys, a honno wedi’i seilio ar dair 
prif thema.  

Dewis a Hyblygrwydd 

4. Bydd rhoi mwy o ddewis a hyblygrwydd yn sicrhau bod modd cymhwyso’r rheoliadau i 
amrywiaeth ehangach o gontractau, gan gynnwys drwy gyflwyno ffyrdd newydd o bennu pris teg 
am nwyddau neu wasanaethau. Yn flaenllaw ymhlith y rhain, bydd modd gosod prisiau ar sail 
prisiau’r farchnad, yn hytrach na gorfod dibynnu wastad ar y fformiwla brisio o’r gwaelod i fyny a 
geir yn y Ddeddf. Byddwn yn pennu mewn rheoliadau pryd yn union y gellir gosod prisiau yn y 
fath fodd, a’r nod cyffredinol fydd sicrhau bod modd defnyddio’r Rheoliadau i sicrhau gwerth am 
arian mewn meysydd fel nwyddau peirianneg neu feddalwedd oddi ar y silff.  

 
5. Bydd yn hanfodol hefyd ein bod yn gallu talu cyfradd elw deg yn yr holl sectorau gwahanol lle 

byddwn ni’n dilyn dull un ffynhonnell o weithio. Rydym yn awyddus i sicrhau, lle bo modd, bod y 
gyfradd elw sydd ar gael i gyflenwyr yn adlewyrchiad cywir o’r ystod lawn o risgiau ariannol y 
byddant yn eu hysgwyddo wrth fod yn rhan o gytundeb un ffynhonnell. Barn y Llywodraeth yw 
bod y risgiau hyn yn amrywio’n sylweddol o’r naill sector i’r llall, a gan hynny ei bod yn briodol 
rhoi ystyriaeth i’r amrywiadau rhwng sectorau wrth gyfrifo’r addasu y mae angen ei wneud yn 
sgil risgiau. Gan hynny, rydym yn argymell newid geiriad y cam sy’n addasu’r elw sy’n daladwy ar 
gontract er mwyn rhoi ystyriaeth i risgiau. 

Cyflymder a Symlrwydd  

6. Byddwn yn defnyddio’r profiad sydd wedi’i feithrin ers cyflwyno’r ddeddfwriaeth yn 2014 i 
gyflymu a symleiddio sut mae’r fframwaith yn cael ei ddefnyddio. Er mwyn bod yn dryloyw a rhoi 
sicrwydd o ran gwerth am arian, mae’r rheoliadau’n cynnwys amrywiaeth o ofynion adrodd sy’n 
berthnasol i gyflenwyr. Byddwn yn gwneud y gofynion hyn yn symlach ac yn fwy effeithlon drwy 

sicrhau mai dim ond y wybodaeth y mae ei hangen ar y Weinyddiaeth Amddiffyn y bydd 
cyflenwyr yn gorfod ei darparu, a byddwn yn eglur ynghylch at ba ddiben y caiff y wybodaeth 
hon ei defnyddio.   

 
7. Byddwn yn sicrhau bod modd gwneud defnydd amlach o’r mecanweithiau statudol a geir yn y 

gyfundrefn ar gyfer datrys anghydfodau, a hynny i gyflymu’r broses o drafod telerau contractau. 
Mae hyn yn cynnwys ehangu’r ystod o bynciau y gellir eu hatgyfeirio at y Swyddfa Rheoliadau Un 
Ffynhonnell a newid natur yr atgyfeiriadau hynny. 

 
8. Byddwn yn symleiddio’r broses o osod elw drwy gwtogi’r chwe cham presennol i bedwar. 

Byddwn hefyd yn gwneud nifer o newidiadau technegol er mwyn symleiddio’r gyfundrefn a rhoi 
mwy o eglurder iddi. 

Ysgogi arloesi a manteisio ar dechnoleg 

9. Byddwn yn addasu’r Rheoliadau os bydd angen i roi sylw i ddulliau contractio newydd, gan 
ysgogi arloesi drwy alluogi cyd-ariannu ymchwil i dechnolegau arloesol a chefnogi’r gwaith o 
fanteisio ar y dechnoleg newydd honno. Byddwn hefyd yn sicrhau bod modd adfer costau 
ymchwil a datblygu yn ymarferol drwy orbenion. 

 
Casgliadau 

 
10. Yn ogystal â’r diwygiadau sy’n cael eu gwneud ar hyn o bryd i’r Rheoliadau Contractau 

Cyhoeddus, bydd y newidiadau hyn yn hollbwysig wrth sicrhau y gallwn gyflawni’r amcanion 
polisi a geir yn y Strategaeth Ddiwydiannol Amddiffyn a Diogelwch. Maent hefyd yn adlewyrchu’r 
angen i wella’r Rheoliadau Contractau Un Ffynhonnell yn barhaus er mwyn sicrhau eu bod yn 
hybu cynaliadwyedd sector amddiffyn y Deyrnas Unedig yn y tymor hir, drwy roi pris teg i’r 
diwydiant a gwerth am arian i drethdalwyr y Deyrnas Unedig ar yr un pryd. 


